
· Mheshimiwa Anthony Peter Mavunde  (Mb) Waziri wa Madini;
· Mwenyeji wetu – Martin Shigella  - Mkuu wa Mkoa wa Geita;
· Waheshimiwa Mawaziri Wote Mliopo;
· Waheshimiwa Wakuu wa Mikoa jirani ya Mwanza, Shinyanga, Kagera, Simiyu;
· Mwenyekiti wa CCM Mkoa wa Geita; 

· Kamati za Usalama;

· Waheshimiwa Manaibu Waziri;

· Katibu Mkuu Wizara ya Madini;

· Makatibu Wakuu mliopo;

· Mwenyekiti wa Tume ya Madini

· Makatibu Tawala wa Mikoa wakiongozwa na Herman Matemu Kaimu Katibu Tawala Mkoa wa Geita;

· Waheshimiwa Wakuu wa Wilaya;

· Waheshimiwa Wabunge,

· Wakurugenzi wa Halmashauri Mkoa wa Geita;

· Wenyeviti wa Halmashauri na Madiwani Wote Mliopo;

· Viongozi wote wa Serikali na Taasisi Mbalimbali;

· Viongozi wa Chama Cha Wachimbaji Wadogo wa Madini (FEMATA na GEREMA);

· Wawakilishi toka Migodi na Makampuni ya Uchimbaji Madini;

· Viongozi wa TCCIA Mkoa wa Geita;

· Wadhamini na wadau wote wa Maonesho;

· Viongozi wote wa Dini na Madhehebu mbalimbali;

· Washiriki wa Maonesho;

· Wanahabari, Wageni Waalikwa, Mabibi na Mabwana;

Jamhuri ya Muungano wa Tanzania

 Awali ya yote, Napenda kuchukua fursa hii kumshukuru Mwenyezi Mungu kwa kutujaalia afya njema na kuwa hapa leo, Aidha, kipekee napenda nitumie nafasi hii kumshukuru Mheshimiwa Dkt. Samia Suluhu Hassan, Rais wa Jamhuri ya Muungano wa Tanzania kwa kufanya mageuzi makubwa kwenye Sekta ya Madini hapa nchini. Mabadiliko hayo yamewezesha sekta hii kuanza kupata wawekezaji wakubwa na wa kati wenye dhamira ya kuinua sekta hii iweze kutoa mchango katika uchumi na maendeleo ya taifa hili. Aidha, ameweka mifumo imara ya kulinda rasilimali madini, kuvutia uwekezaji katika shughuli za uchimbaji madini, uchenjuaji, uongezaji thamani madini na kuongeza ushiriki wa Serikali katika shughuli za madini.
Ndugu Washiriki; Ninamshukuru kwa dhati Mheshimiwa Dkt. Philip Isdor Mpango, Makamu wa Rais wa Jamhuri ya Mungano wa Tanzania kwa miongozo yake mbalimbali yenye lengo la kuhakikisha kuwa rasilimali madini zinawanufaisha Watanzania na Taifa kwa ujumla. Vilevile, napenda kumshukuru Mheshimiwa Kassim Majaliwa Majaliwa (Mb.), Waziri Mkuu wa Jamhuri ya Muungano wa Tanzania kwa uongozi wake makini na maelekezo anayoyatoa ili kufanikisha utendaji kazi Serikalini, ikiwemo Wizara ya Madini. Viongozi hawa wamekuwa tayari kutusikiliza na kutupa miongozo na maelekezo mbalimbali na hivyo busara zao zimetusaidia katika kutekeleza majukumu yetu kwa ufanisi zaidi.
Ndugu washiriki; naomba pia kumshukuru sana Mheshimiwa Martin Shigella, Mkuu wa Mkoa wa Geita kwa kunipa heshima kubwa ya kufungua maonesho haya muhimu kwa ajili ya ukuaji wa uchumi wa mkoa wa Geita na Taifa kwa ujumla. 
Ndugu washiriki; Maonesho haya ni muhimu kwa kuwa yana wakutanisha wadau mbalimbali wa Sekta ya Madini wakiwemo: Taasisi za Fedha; Wafanyabiashara; Wawekezaji; Wizara, Idara na Wakala za Serikali; Taasisi za Umma na Binafsi; Vyama vya Wachimbaji Madini; Mashirika ya Kimataifa na Asasi za Kiraia; na Washiriki mbalimbali kutoka nchi za nje. Lengo ni kuhakikisha kuwa washiriki hawa wanabadilishana ujuzi, maarifa, uzoefu na teknolojia mbalimbali ambazo zinatumika katika mnyororo mzima wa uchimbaji,uongezaji thamani madini na biashara ya madini. Kwa kufanya hivyo, nina imani kuwa maonesho haya yatatoa mwelekeo mzuri katika kuzipatia ufumbuzi changamoto mbalimbali na kuibua fursa za kujifunza kupitia mada zitakazowalishwa na wataalamu na wawekezaji kwenye migodi mbalimbali hapa nchini.
Ndugu Washiriki; Natambua kuwa maandalizi ya Maonesho haya ni moja ya jitihada za kuunga mkono hatua zinazoendelea kuchukuliwa na Serikali ya Awamu ya Sita inayoongozwa na Mheshimiwa Dkt. Samia Suluhu Hassan, Rais wa Jamhuri ya Muungano wa Tanzania za kuhakikisha kuwa rasilimali zetu zinachangia katika kuinua uchumi wa Taifa na Watanzania kwa ujumla. Pia naomba niufahamishe uma huu kuwa awamu ya sita imeendelea kuboresha mazingoira ya uwekezaji na kuwavutia wawekezaji kuja kuwekeza katika Sekta ya Madini. Naomba muungane na mimi kumpongeza na kuunga juhudi za Mheshimiwa Rais kufungua nchi kiuchumi.
Ndugu washiriki; Sekta ya Madini imekuwa ikitoa mchango mkubwa katika uchumi wa Taifa letu na maendeleo ya mtu mmoja mmoja, na matarajio ya Serikali ni kuongeza zaidi mchango huo kupitia shughuli za uchimbaji, uchenjuaji, usafishaji madini na utoaji wa huduma mbalimbali katika maeneo yenye shughuli za madini. Aidha, ustawi wa Sekta ya Madini unatarajiwa kuendeleza na kufungamanisha sekta nyingine za kiuchumi zikiwemo sekta za kifedha, viwanda, ujenzi, kilimo, usafirishaji, mawasiliano na nishati. Aidha nimefahamishwa kuwa Wizara inaandaa Kanuni za Uchenjuaji Mdogo wa Madini ambao utaongeza ubora kwenye uratibu shughuli za uchenjuaji kwa wachimbaji wadogo hapa nchini. Hatua hii pia itarasimisha shughuli za uchenjuaji haswa kwenye maeneo ya mialo na kuweka taratibu zitakazowasadia wachenjuaji madini katika eneo hili kubwa la uzalishaji madini haswa ya dhahabu. Nawapongeza na kuwataka msimamie na kuwashirikisha wadau kabla kukamilisha Kanuni hizo.
.

Ndugu Washiriki; Dhima ya Serikali ni kuhakikisha wananchi wake wanatumia rasilimali zao wenyewe na kujiletea maendeleo bila kujali itikadi zao, kwani suala la maendeleo linahitaji ushirikiano na mshikamano. Aidha, Mheshimiwa Rais anataka kuona wananchi wanashirikishwa kwenye shughuli za maendeleo kiwa hata kwenye utungaji wa Sheria zetu. 

Serikali imewezesha ushiriki wa wananchi katika shughuli za miradi ya madini ili kuweza kuinua uchumi wa wananchi kutokana na rasilimali za madini.  Kutokana na juhudi na maboresho mbalimbali yaliyofanywa na Serikali katika kusimamia Sekta ya Madini hadi sasa migodi mingi mikubwa imeanza kutumia huduma na bidhaa zinazopatikana nchini kupitia kampuni za Kitanzania. Napongeza makampuni yote yanayotii sharia kwa kuwashirikisha wazawa kwenye shughuli za madini hapa nchini. Aidha, naomba makapuni yote ya madini yenye kumiliki migodi mikubwa na kati ambayo hayatekelezi takwa la Sheria la kupata huduma kwa kampuni za wazawa watekeleze mara moja. Vinginevyo, Serikali itachukua hatua za kuwawajibisha.
Ndugu Washiriki; Mhe. Waziri wa Madini na Wizara ya Madini wametoa Dira ya Sekta ya Madini ambayo inasomeka “Vision 2030, Madini ni Maisha na Utajiri” vision hii imelenga hadi kufika mwaka 2030 utafiti wa madini kwa njia ya jiofizikia (high resolution mapping) utakuwa umefanyika nchini kwa zaidi ya asilimia 50. Naamini kuwa kupitia dira hii, changamoto za muda mrefu kwa wachimbaji wadogo wa madini za kukosekana kwa taarifa za kuaminika za mashapo zitakuwa zimepatiwa ufumbuzi kwa kiasi kikubwa.
Ndugu Washiriki; Naomba nichukue fursa hii kuwashukuru tena Watanzania wote kwa kuendelea kuiunga mkono Serikali katika jitihada zake za kuendeleza Sekta ya Madini, Uwekezaji, Viwanda na Biashara. Aidha, Serikali itaendeleza jitihada za kujenga na kuimarisha misingi thabiti ya uchumi kwa kuvutia wawekezaji na ujenzi wa viwanda. Tunahitaji kila mtanzania popote alipo kutimiza wajibu wake, kujituma, kubadilisha mtizamo na kuwa mstari wa mbele kulinda na kutetea jitihada za Serikali na kuendeleza uwekezaji, viwanda na biashara. Na hili inawezekana, tutimize wajibu wetu tulete furaha na upendo kwa kila mmoja ndani ya nchi yetu.
Ndugu Washiriki; Mwisho na kwa umuhimu wa pekee napenda Kumshukuru Rais wa Jamhuri ya Muungano wa Tanzania, Dkt. Samia Suluhu Hassan kwa kuniamini na kuniteua kuwa Naibu Waziri Mkuu na Waziri wa Nishati. Pia namshukuru Mhe. Rais kuendelea kuufungua zaidi Mkoa wa Geita na Tanzania kwa ujumla kwa uwekezaji na kwa kuendelea kukuza uhusiano mzuri baina ya Tanzania na nchi nyingine. Vilevile kwa kuiongoza vyema Tanzania na kuifanya iendelee kuwa kivutio kikubwa kwa wawekezaji wa ndani na nje. Napenda pia kukipongeza kwa dhati Chama Cha Mapinduzi na viongozi wake katika ngazi zote kwa kusimamia vyema utekelezaji wa Ilani yake ya Uchaguzi. Serikali imeweza kutatua changamoto, kero na adha zilizokuwa zikiwakabili wawekezaji na wachimbaji wa madini ambazo ni pamoja na kuhakikisha wanapata masoko ya uhakika la kuuza madini, kuendelea kuwawezesha wawekezaji wadogo katika Sekta ya Madini kwa kuwaunganisha na taasisi za kifedha nchini ili waweze kupewa mikopo. Aidha nimejulishwa kuwa Kampuni ya MLG Advisory kwa niaba ya FEMATA imeshakutana na Benki Kuu (BOT) kwa ajili ya uanzishwaji wa Benki ya wachimbaji wadogo nchini. Nawapongeza san asana kwa hatua hii na naomba mkamilishe haraka ili tuweze kuwa na Benki ya Wachimbaji Wadogo
Baada ya kusema hayo, natamka rasmi sasa kuwa Maonesho ya 6 ya teknolojia ya madini mkoani Geita yenye kauli mbiu “Matumizi sahihi ya Teknolojia katika kuinua wachimbaji wadogo kiuchumi na kuhifadhi mazingira” yamefunguliwa rasmi.
Jamhuri ya Muungano wa Tanzania!

 

Ahsanteni kwa kunisikiliza.

